
Аннотация: Ушбу мақолада XIX асрда Қўқон ва Хива хонликлари ўртасидаги мактублар алмашинуви ва 
элчилик алоқалари хусусида сўз юритилади. Хонликларнинг ўзаро ёзишмалари Ўзбекистон Миллий 

Давлатлар ўртасида алоқаларни тўғри йўлга қўйишда ахборот алмашинуви 

муҳим аҳамият касб этади. XIX асрнинг бошларида геостратегик жойлашуви ва 

иқтисодий имкониятларидан келиб чиқиб, Қўқон ва Хива хонликлари ўзаро 

дипломатик алоқалар ўрнатиб, яхши қўшничилик сиёсатини олиб борган. XVIII аср боши 

ва иккинчи ярмида ҳокимиятни кўлга олган Минг ва Қўнғирот сулолалари XIX асрнинг 

бошларига келганда фаол муносабатга киришди. Хива хони Муҳаммад Раҳимхон I  (1806-

1825) хонлик ҳудудларини кенгайтириб, давлатни мустаҳкамлашга ҳаракат қилган. 

Қўқон хони Умархон (1810-1822) ҳам ички сиёсатда барқарорлик ўрнатилиб, ижтимоий-

иқтисодий ва маданий ҳаётни тараққий эттиришга ва таҳдид солувчи кучлардан холос 

бўлишга ҳаракат қилди. Умархон Бухоро амири Ҳайдар билан ўзаро зиддиятли 

муносабатлари сақланиб турган вақтида мусулмон оламининг нуфузли ҳукмдорлари 

орасида ўз мақомини қонунийлаштириб олишга интилади[2; 149-150-б]. У қўшни 

хонликлар билан муносабатга киришишда ўз ҳокимиятини мустаҳкамлаш ва 

дахлсизлигини кўзлар эди.  

Хонликлар ўртасида яхши қўшничилик муносабатлари йўлга қўйилиши даврни 

акс эттирувчи ўзаро ёзишмаларда ўз аксини топган. Манбаларда Муҳаммад Раҳимхон I 

Сорбонтўпага келиб, ариқ қазуви вақтида (ҳижрий 1230/1815 йилнинг апрел ойида) 

унинг ҳузурига юборилган Сайид Муҳаммад ҳожи ҳақида эслатиб ўтилади[9; 414-б]. 

Элчининг ташрифдан сўнг, Муҳаммад Раҳимхон I элчиларини Умархоннинг Туркистон 

ва Дашти Қипчоқ ҳудудларининг фатҳи муносабати билан муборак этиб нома 

юборган[23;156-б]. Хива элчиси “Хўқандда қолиб, иззат-икром ва меҳмондорчиликдан 

кейин кетишга рухсат олиб” қайтганида, унга жавобан Умархон элчига Абдулҳолиқ 

қоровулбегини қўшиб, совға-саломлар билан мактуб юборади[14;30-б]. 

Қўқон хони таркибига Дашти Қипчоқ ерларининг киритилиши уни Хива хонлиги 

чегараларига яқинлаштирди. Бухоро амирининг минтақадаги ҳукмронлиги учун 

кураши, Хива ва Қўқон хонликлари ўртасида иттифоқнинг ташкил топишига замин 

тайёрлади. Қўқон хонларининг Усмонли султонларига ёзган мактубида: Хитойнинг 

Шарқий Туркистон масаласи ва Бухоро ҳукуматининг Қўқон ва Хива иттифоқчилигига 

қарши ҳаракат олиб борганлиги тўғрисидаги маълумотнинг мавжудлиги минг ва 

қўнғирот сулоласи вакилларининг тутган йўлидан дарак беради[8; 33-34-б].  

Бухоро амирлигига қарши ҳаракатларини Умархон Хива хони Муҳаммад 

Раҳимхон номига “…агар мен томонга марҳамат назарлари билан ишора қилиб, 

саркашлиги била маълум бўлган Бухоро подшоҳининг аҳволини хароб қилишга амр 

қилсалар, агар Парвардигор ўз лутфи карами билан мададкор бўлса аминманки, уларни 

таг-туги билан юлиб ташлардим. Ассалом аттақсир” ёзилган мактубида маълум 

қилган[14;26-б]. Одатда, “тарафкашлик сиёсати” Бухоронинг Қўқон ёки Хива 

хонликлари томонга юриш қилганларида юзага келар ва икки сулоланинг иттифоқ 

бўлишига сабаб бўлар эди. 

Юқоридаги фикрни 1821 йилда Бухоро амирлигига қарши ички мухолиф 

кучларнинг ҳаракатларини Хива ва Қўқон хонлари томонидан қўллаб-қувватланиши 

ҳаракатлари натижасида юз бергани манбаларда учрайди[3. 10]. Оқибатда, Хоразм 

қўшинлари Амударё бўйидаги Чоржўй мавзесига келиб, амирлик қўшинларини енгади 

ва ҳаттоки, Қоракўл ҳудудларигача етиб боради. Муҳаммад Раҳимхон I нинг 1821 йил 

июнь ойида Дўсимбий ва Бекижонбек Бухорийни етти минг киши билан, август ойида 

Ниёз баҳодир бошчилигида ёвмут оломони Бухорога қарашли Элжикка чаповул 

юборилиши амирни қийин аҳволга солиб қўйади[9; 453-454-б].  

1821 йил 28 июнида Хива қўшинларининг Бухоро амирлиги ҳудудларига кириб 

келганлигини ҳақида хабарлардан сўнг, Умархон 12 минг аскар билан Бухоро 

ҳудудларига юришга отланади[16;179-180-б]. Умархоннинг урушга қаттиқ тайёргарлик 

кўрганлигини ва Муҳаммад Алихон, Тўрақўрғон ҳокими амирзода Султон Маҳмудхон, 

Дашти Қипчоқ ҳокими шаҳзода Абдуллахон ва бир қанча амирзодалар одамлари билан 

келиб қўшилганлиги борасида маълумотлар икки сулола иттифоқи билан боғлиқ 

ҳаракатларни кўрсатади[4; 67-б]. Муҳаммад Раҳимхон I нинг Қўқон хони Умархон билан 

Бухоро амирлигига қарши, хитой-қипчоқ сардорларига мактуб юбориб, кўллаб-

қувватлаши ҳақидаги хабарномалар жўнатган[6; 108-б]. 

Иқтисодий муносабатлар ва элчилар хавфсизлигини таъминлаш икки сулола 

вакиллари учун бирдай муҳим бўлган. 1819-1820 йилда Қўқон хони Умархон ўз элчиси 

ҳожи Мир Қурбонни Рум султони Султон Маҳмудхон (1808-1839) ҳузурига юборади. 

Икки давлат ўртасида Хива хонлиги ҳудуди “кўприк” вазифасини ўтаган. Румдан 

қайтаётган Қўқон элчилари йўлда Урганчга кириб, Муҳаммад Раҳимхон билан 

учрашганлиги манбаларда эслатилади. Муҳаммад Раҳимхон Румдан келган совғаларни 

хавфсизлигини сақлаш мақсадида олиб қолади [11; 378-б], бироз вақт ўтиб Абдулхолиқ 

қоровулбеги ҳамроҳлигида Рум халифаси Умархон учун юборган совғаларини бериб 

юборганлик хабарини жўнатади[2;149-150-б].  

Бухоро амири Насрулло (1826-1860) даврида Қўқон хонлигига олиб борилган 

босқинчилик юришлари муносабати билан ҳарбий кўмак масаласида кўплаб мактублар 

алмашилган. Амир Насрулло томонидан Қўқонга ноиб қилиб тайинланган Иброҳимга 

қарши қўзғолон кўтарилганда, Бухоро амирига иккинчи томондан зарба бериш 

мақсадида Хива хони Оллоқулихон (1825-1843) Бухоро сарҳадларига қўшин 

тортади[13;158-б]. Мазкур юриш Оллоқулихоннинг Шералихон(1842-1845)га дўстлик 

ёрдами берилишидан ташқари, ўзига қарши бўлган соруқ ва солур туркманларини амир 

томонидан қўллаганлигига жавоби эди[15; 58-б]. Курашлар даврида Шералихондан 

Қорабош додҳох элчи бўлиб, Хивага келади. Оллоҳқулихон ҳам Бобобек элчисини қўшиб 

жўнатади. Курашларда Оллоҳқулихон Бухоро амирини қийин аҳволга солиб қўйиб, 

“Қўқон ҳудудини қонуний ўз эгаларига қайтариш кераклигини айтиб, акс ҳолда, унга 

қарши уруш эълон қилишини” билдиради[12;116-б] Амир вазиятни ўзгартиришга 

ҳаракат қилаётган вақтда,“Урганж ҳокими Оллоқулихон бу дунёдан ўтибди ва ўрнига 

тўнғич ўғли Раҳимқулихон ҳукумат тахтига чиқибди, деган хабар келди”[11; 122-б]. Амир 

Насруллоҳ бу хабардан қувониб, эндиликда Қўқон ҳудудларига таъсир ўтказишда 

муаммолар юзага келмаслигидан хурсанд эди.  

Қўқон хони Шералихон (1842-1845) ташқи сиёсатда қўшни давлатлар билан 

дўстона муносабат ўрнатишга ҳаракат қилади. Унинг даврида Бухоро амирлигининг 

босқинчилик ҳаракатига чек қўйилади. Шералихон номидан Қорабош додхоҳ янги 

ҳукмдорнинг тахтга ўтирганлиги хабарини Урганчга етказиб боради. Ушбу ташрифга 

жавобан, Хива хони Раҳимқулихонга (1843-1846) ихлоснома жўнатиб, Шералихоннинг 

ҳокимиятини тан олиб, дўстлик муносабатини билдирган[11; 137-б].  

Шералихоннинг ҳарбий ҳаракатлари натижасида Хўжандни босиб олинади. Бу 

борада, Хива хони Раҳимқулихонга мактуб ёзиб, “Ҳозир айни ёрдам берадиган ва мадад 

кўрсатадиган пайтингиздир. Ҳали келмаган вақт борасида ўйлаб, шу кунларда подшоҳга 

қарашли мамлакатнинг чекка юртларини қўлга киритишни пайсалга солманг. Шоядки, 

шунча ҳаракатимиз билан Мовороуннаҳрнинг Хўжанд устидаги бу қўшинини тор мор 

келтириб, нарироққа улоқтириб ташласак” деб, таъкидлаб ўтади[5;.146-б]. Бу вақтда 

Бухоро амирлигида ички исёнлар ва Шаҳрисабзда амирга қарши бошланган қўзғолон 

ҳаракатлари натижасида амир ҳам ички ҳам ташқи сиёсатда қийин ҳолатга тушиб 

қолади.  

Раҳимқулихон Шералихонни Бухоро амирлигига қарши курашда қўллаб-

қувватлаб, “биз Бухоро томонга қўшин тортиб, Бухоронинг бир фарсах еригача босқин-

чопқин уюштирдик. Сиз ҳам вақтни қўлдан бой бермасдан, отланинг” мазмунидаги хат-

хабар жўнатади[11; 675-б]. Шералихон мазкур хат мазмуни билан танишгач, дарҳол 

фарзанди Абдураҳмонбекни Фарғона лашкари билан Ўратепа томонга юборади.  

Хива-Қўқон хонликлари ўртасида мунтазам элчилар ва хатлар алмашинуви Хива 

хони Муҳаммад Аминхон (1846-1855) ва Қўқон хони Худоёрхон (1845-1858 биринчи 

ҳукмронлик йиллари) давригача давом этади. 1846 йилда Муҳаммад Аминхон 

Абдулҳакимни элчи қилиб Худоёрхон ҳузурига юборади. Ушбу ташрифда янги 

ҳукмдорнинг тахтга ўтирганлиги ва мураккаб вазиятларда бир-бирини қўллаш 

мазмуни акс этaди. Ушбу элчиликка жавобан Муҳаммадкаримбий Хивага ташриф 

буюради.  

Худоёрхонга қирғиз-қипчоқларнинг етакчиси Мусулмонқул ҳокимиятни 

бошқаришда ёрдам бериб, ташқи сиёсатда ўз сўзига эга бўлиб олади. 1263/1846-1847 

йили Мусулмонқулнинг Хива хони Муҳаммад Амин (1845-1855) га юборган хати Хива ва 

Қўқон хонликларининг ўзаро дўстлик алоқаларини ифодалайди. Ўзбекистон Миллий 

архиви фондида сақланаётган мактубда Қошғар ва Еттисув шаҳарларини 

хитойликлардан озод қилганлиги тўғрисида маълумот келтирилади[20]. Хабарга кўра: 

“Қошғар ва Етти шаҳрини хитой ва кофирни дам тиғи бедариғдан ўткариб уларни нопок 

қадамидан Қошғар ўлкасини пок ва мусаҳҳар қилиб, кўнгил истаган у шаҳарларни фатҳ 

этиб, бақий атоссейф (бошқа тирик қолганлар) неча нафар чурчут бадкор душмандан ҳақ 

дин – ислом учун асир қилинди” деб, сўз юритилади. Ушбу фатҳ хушхабарини қўшни 

давлатлар қатори Бухоро амири Насрулло (1826 -1860)га ҳам маълум қилганлиги 

мактубда айтиб ўтилган. Унда: “Ул зафар воқеасининг исботи учун манғит подшосига 

икки нафар хитойни юбордикким, диёнат ва диндорлик йўлидан зоҳиран хушвақт бўлур” 

дея, хурсандчилигини етказади. Мазкур хабар “шаввол ойининг ўттизинчи, шанба куни 

отланиб, зулқаъда ойининг тўққизинчиси, якшанба куни бу остони олий арши ошиёнға 

дохил бўлиб етушар” дея, битилган. 

Миллий архивнинг тарихий ҳужжатлари орасида 1261/1864-1865 йилда Қўқон 

хони Худоёрхондан Хива хони Муҳаммад Аминхонга ёзилган яна бир мактуб учрайди. 

Мактуб дўстлик ва ҳамкорлик мазмунида бўлиб[13], унда “Қодирнинг лутфи ва ғоятсиз 

марҳамати билан давлатимиз жаҳондорлик сарири узра барқарор турибди” — деб, 

Қўқон хонлигининг сиёсий ҳолати маълум қилинади. Шунингдек, ўртадаги дўстлик 

алоқалари абадий бўлиши ва “бориш-келиш” анъанаси узоқ йиллар давом этилиши 

ният қилинган. Мактубнинг етказувчиси этиб cайид[17] даражасидаги “Қато Хўжадан 

марсул қилиган”лиги қайд этилган. Мазкур элчи “мактуб мазмунини борганда ўзи 

сизнинг ҳузурингизда тил тақрир қилиб баён қилади” деб эслатиб ўтилган. “Мактуб 

сўнггида “Сайид Худоёрхон ибн Шер Муҳаммад Алихон” муҳри босилган. Ҳажман кичик 

бўлса-да, кўплаб тарихий даврни кўрсатувчи ушбу мактуб, Худоёрхоннинг Хива хони 

Муҳаммад Амин билан яхши қўшничилик сиёсатини олиб борганлигини кўрсатиб 

беради.  

Худоёрхон томонидан Муҳаммад Аминхонга ҳижрий 1263/1846-1847 йил санаси 

билан қайд этилган яна бир мактуб мавжуд. Мактуб мазмунида Қўқон ва Бухоро 

ўртасида талаш ҳудуд сифатидаги Ўратепа ва Жиззах қалъаларининг Қўқон хонлиги 

томонидан эгалланганлиги келтирилади. Мактубда“зулҳижжа ойининг ғирраси 

пайшанба куни жамий аркони давлат Ўратепадан 8 тош миқдор ўтиб бориб, Ём, Зомин 

ва Жиззахни мусоҳара этиб, манғит жамоасини тарож қилиб, 4 лак қави(куч), 10 минг 

туя ва 9 минг от ва 15 минг пиёда ғанимат олиб, ҳисобсиз моллари билан неча юз минг 

манғитни банди ва асирни зўрлик билан олдик” деган маълумотлар ўрин олган[18].  

Мактуб давомида, Қўқон хонлигининг Рум (Туркия) давлати билан элчилик 

алоқалари ҳақида сўз юритилади. Қўқон хонлигидан Рум султонлигига ўтиш учун Хива 

хонлиги чегара кўприк давлат эканлиги кўрсатиб берилган. Мактуб мазмунида Қўқон 

хони томонидан элчи Ҳожи Рўзибекни Рум давлатига юборилаётганлиги келтирилади. 

Мазкур элчини Хива ҳудудидан ўтказиб қўйиш масаласида Муҳаммад Аминдан ёрдам 

сўраб мурожаат қилганлиги хат мақсадида акс этади. Унга кўра: “...Ҳожи Рўзибек ирсол 

қилинди. Рум халифаси хизмати олийларига буюрдик. Унга рухсат бериб 

қаламравларидан ўтганча ходим тайин этсалар” деб илтимос қилади. Қолаверса, 

дипломатик анъаналарига риоя қилинган ҳолда, мактубда “бир тўп товар ва яна жура 

(тўплам) адрас юбордик” – деб, маълум қилади. Мактуб сўнггида “Сайид Худоёрхон ибн 

Шер Муҳаммад Алихон 1263 ҳ.й” номи билан муҳр туширилган.  

Худоёрхон мамлакатда ички тартибсизликларга барҳам бериб, ташқи 

алоқаларини йўлга қўйишга киришади. Шу мақсадда 1848/1849 йил ўғлининг тўйи 

муносабати билан қўшни хонлик ҳукмдорлари қаторида Хива хони ҳам таклиф этилади. 

Бу орқали минтақада дўстлик ва яқин иттифоқчиликни йўлга қўйишни кўзлайди. Икки 

сулола вакиллари Бухоро амирлигига нисбатан “умумий душман” сифатида қараб, унга 

қарши ҳарбий ҳаракатлар олиб боради. Бундай ҳолатларда “истимолатнома”, яъни ўз 

томонига оғдириб, тарафида бўлишга ундаш каби мактублар кўплаб 

алмашилган[1;.208-б]  

1858 йили Худоёрхоннинг акаси Маллахон (1858-1862) Қўқон хонлиги тахтига 

қўлга олганлигини билдириб, Хива хони Сайид Муҳаммадхон (1856-1865)га мактуб 

жўнатади. Ака-ука ўртасидаги қарама-қаршиликлардан сўнг, Маллахон ғалаба қозониб, 

ҳукмдор бўлганидан хабари бўлмаган Сайид Муҳаммадхон (1856-1865) олдинроқ 

Соҳибназарбий элчини Худоёрхон ҳузурига юборган эди. Ҳукмдорлар алмашса-да, 

элчилар муносиб кутиб олинади. Маллахон мактубга жавобан, дўстлик ва бирдамликни 

изҳор этиб, Мирзо Абдулваҳҳоб панжоҳбошини ҳамроҳ қилиб юборади[10]. 

1281/1864-1865 йилларда Қўқон хонлиги Султон Сайидхон (1863-1865) Хива 

хони Муҳаммад Раҳимхон II (1864-1910) га юборган мактубида Россия империясини 

Туркистон хонликлари ҳудудларига бостириб келиши хавфи ҳақида сўз юритилган. 

Қўқон хони рус аскарларининг “Куфра-йи Урусия Уч Олмати тарафидин хуруж қилиб, 

Авлиёота қўрғонин олиб ва яна Оқмасжид тарафидаги Туркистон қўрғонин олди деб, 

дорулсатана Хўқандда эшитиб ... шарийат ҳукми била ғазот қилмоқни фарз-и аъйн 

билиб”, шу сабабдан Чимкентга қўшин тортганлигини маълум қилган. Мазкур хабарни 

Усмонли Турк султонига етказиш учун дўстлик ва иттифоқчилик қилиш мақсадида элчи 

юборилаётганлиги тўғрисида Хива хонига хабар берган. Хива хонидан элчиларни ўз 

ҳудудларидан ўтказиб қўйишни сўраб, “...бул ҳодисотларни Сиз биродаримизға эълом 

(маълум) қилиб, содатпаноҳ эшон Саййид Яъқубхўжа нақиб қози калонни ирсол этиб 

(юбориб), бу маҳораба ва мақотилаларни бир-бир баён этиб, жаноб халифа ал-раҳмон 

Султон-и Румға арзадошт айлаб, элчи қилиб юбордук ... меҳрибон бўлуб, жаноби мазкурни 

... эсон-омон халифа хизматлариға ўткариб юборсалар ҳурсандлик ҳосил бўлур” деб, айтиб 

ўтган[20]. 



SCIENCEPROBLEMS.UZ-Ijtimoiy-gumanitar fanlarning dolzarb muammolari № S/8 (4) – 2024  

 

26 

Худоёрхон ҳокимиятни қайта қўлга киритганлигини Муҳаммад Раҳимхон II га 

маълум қилиб, мактуб юборади[2]. Ушбу мактубда Фарғона вилоятида бўлаётган 

жараёнлар ҳақида маълум қилинади. “Аллоҳнинг карами билан меросий бўлган Фарғона 

вилояти тахтини иккинчи маротаба фатҳ этдим” деб, Фарғона тахтини қайта 

эгаллаганлигини билдириб, إنَِّا” بيِنٗا  فتَۡحٗا  لكََ   فتَحَۡنَا   مُّ ” [Инна фатаҳна лака фатхан мубийна][7] 

оятини келтиради. Мактубда Қўқон тахтини эгаллаганлигини билдириб ўтилади. 

Алимқули амирлашкарнинг фаолияти ҳақида “У қайта ўзининг номаъқул ва фасод 

ишлари билан ўзига жазо орттириб олди” — дея, изоҳ берилади. Шу билан бирга, улар 

ўртасидаги зиддиятлар ва қўшин тўплаб, ўз хатида бу ҳолатга нисбатан ҳадиси 

шарифдан: “وتثليث تثني  شنيً   жумласи [Кўлли шаййин тас(т)ни ва тас(т)аллус] ”كل 

келтирилиб, қўшинлар сони ортиб, Фарғона ҳудудлари учун жанг қилинганлиги 

билдирилади.   

Мактуб матни давомида хонликлаги баъзи кишиларнинг исён кўтарганлигини 

эслатиб ўтилиб, Қўрғон (Новад), Хўжанд ва Қурама ҳамда бошқа ҳудудлар Қўқон 

хонлиги тасарруфига киритилгани қайд этади. “Хурсандчилик хабарини етказиш учун 

Саъдуллоҳ Хўжа Ўроқни юбордик” ва “қолган гап сўзларни у етказиши” маълум 

қилинган. Мактуб санаси 1283/1866-1867 йилнинг рабби ул соний ойида эканлиги 

матнда келтириб ўтилган. 

Хулоса ўрнида икки сулола ўртасидаги ёзишмаларда ҳукмдорлар ўзаро 

мактублар алмашинувида ҳокимиятини мустаҳкамлаш ва қонуний кучга эканлигини 

билдириш мақсадида юборганлиги кўринади. Шунингдек, чегарадош ҳудуд сифатида 

манфаатлар юзасидан муносабатга киришишга ҳаракат қилган. Бу эса Хива 

ҳукмдорларининг Орол ҳудудларини ва Қўқон хонларининг Дашти Қипчоқ 

ҳудудларини қўлга киритганидан сўнг, давлат чегаралари туташиб, ҳар соҳада 

муносабатга киришганлигида кўринади. Иқтисодий ва транзит савдо ва элчилар 

алмашинувида “кўприк” вазифасида бир-бирига ён босган. Манфаатлардан яна бири, 

умумий душман деб қаралган Бухоро амирлигига қарши курашиш учун доимо бир-

бирини қўллаганлигини кўрсатади. 

